
Til Nefndasviðs Alþingis.

Umsögn Erfðanefndar landbúnaðarins um frumvarp til laga um breytingu á ýmsum 
lagaákvæðum sem tengjast fiskeldi (áhættumat erfðablöndunar, úthlutun eldissvæða, 
stjórnvaldssektir o.fl.), 457. mál.

Erfðanefnd hefur fjallað um aukin áform um laxeldi í sjókvíum í yfirlýsingu sem send var til 
stjómvalda og ýmissa stofnana í júní 2017 og hvatti til þess að hætt yrði að gefa út ný leyfi til 
laxeldis þar til nánari þekkingar hefði verið aflað varðandi hættu á erfðablöndun við villta 
laxastofna. Einnig hvatti nefndin til rannsókna á notkun ófrjórra eldislaxa og eldistækni sem 
kemur í veg fyrir slysasleppingar, t.d. landeldis í endurnýtingarkerfum.

Erfðanefnd fagnar ýmsum þeim breytingum sem lagðar eru til í frumvarpinu sem nú hefur verið 
lagt, að því leyti að kveðið er á um tæki til stjórnunar á umfangi fiskeldis, rannsóknum fjölda 
sleppifiska, dreifingu þeirra og innblöndun. Í frumvarpinu er lögð áhersla á farið verði eftir 
áhættumati um erfðablöndun sem unnið er af Hafrannsóknastofnun fyrir einstök svæði og telur 
Erfðanefnd það vera jákvætt skref. Í áhættumatinu eru sett viðmið um að fjöldi strokufiska úr 
eldi fari ekki yfir 4% af hrygningarstofni áa. Þau mörk geta verið umdeilanleg.

Ekki er kveðið á um viðmið áhættumatsins í frumvarpinu en vísað í að ráðherra setji reglugerð 
sem ekki er komin fram.

Erfðanefnd leggur áherslu á nauðsyn þess að farið verði eftir áhættumatinu og að unnið verði að 
þróun og endurmati áhættu á erfðablöndun með reglubundnum hætti eftir því sem upplýsingar 
bætast við. Gera verður ráð fyrir að viðmið geti tekið breytingum og einnig þarf að vera tryggt 
að farið sé eftir áhættumatinu t.d. ef draga þarf úr laxeldi á tilteknu svæði.

Rétt er að benda á að áhættumatið tekur einungis til stærri áa og betri þekkingu vantar á 
laxastofnum í smærri ám sem margar eru nærri helstu eldissvæðum. Ástæða er til að útvíkka 
áhættumatið og að það nái til allra þekktra laxastofna í íslenskum ám.

Erfðanefnd vill einnig leggja áherslu á skilvirkt eftirlit með framkvæmd laganna ef frumvarpið 
verður að lögum. Heimild Matvælastofnunar til að beita stjórnvaldsektum er framför í þessu 
samhengi en mikilvægt er að stofnunin hafi bolmagn til að sinna hlutverki sínu að þessu leyti.

